
Annotatsiya: So‘nggi yillarda tadqiqotlar shuni ko‘rsatmoqdaki, moliyaviy innovatsion texnologiyalar samaradorlikni 
oshirish va moliyaviy xizmatlardan keng foydalanishga olib kelayotgan bo‘lsa-da, ular ma’lumotlar xavfsizligi hamda 
maxfiylik muammolari kabi salbiy oqibatlarni ham yuzaga keltirmoqda. Ushbu maqolada raqamli moliyaviy texnologiyalarni 
joriy etish rivojlanayotgan mamlakatlarning global mintaqalararo bank bozorlarida raqobatbardoshligini saqlab qolish 
uchun muhim ahamiyatga ega ekani asoslab berilgan. Bunga qulay me’yoriy-huquqiy baza yaratish, infratuzilmaga 
sarmoya kiritish, shuningdek, raqamli savodxonlik va ko‘nikmalarni oshirish uchun salohiyatni rivojlantirish orqali erishish 
mumkinligi haqida xulosalar shakllantirilgan.

Kalit soʻzlar: bank, innovatsiya, raqamli texnologiyalar, FinTech, moliyaviy innovatsiyalar, robo-maslahatchi, blokcheyn, 
mobil ilova.
Abstract: Recent studies have shown that while innovative financial technologies are leading to increased efficiency and 
greater access to financial services, they also pose challenges such as data security and privacy issues. This article 
argues that the adoption of digital financial technologies is essential for developing countries to remain competitive in 
global interregional banking markets. This can be achieved by creating a conducive regulatory framework, investing in 
infrastructure, and building capacity to improve digital literacy and skills.

Key words: Banking, innovation, digital technology, FinTech, financial innovation, robo-advisor, blockchain, mobile app.
Аннотация: Исследования последних лет показали, что, хотя инновационные финансовые технологии 
способствуют повышению эффективности и широкому использованию финансовых услуг, они также создают 
проблемы, связанные с безопасностью данных и конфиденциальностью. В статье утверждается, что внедрение 
цифровых финансовых технологий имеет решающее значение для того, чтобы развивающиеся страны оставались 
конкурентоспособными на мировых межрегиональных банковских рынках. Сделан вывод, что этого можно достичь 
путем создания благоприятной нормативно-правовой базы, инвестирования в инфраструктуру и наращивания 
потенциала для повышения цифровой грамотности и навыков.

Ключевые слова: Банковское дело, инновации, цифровые технологии, FinTech, финансовые инновации, робо-
консультант, блокчейн, мобильное приложение.

K I R I S H
Bank tizimida moliyaviy innovatsiyalar va raqamli texnologiyalarning ahamiyati kundan-kunga ortib 

borayotgan bir davrda, hali ham yetarlicha o‘rganilmagan ko‘plab munozarali masalalar va hal etilmagan 
muammolar mavjud. Masalan, Bitcoin kabi raqamli valyutalarning ayirboshlash va qiymatni saqlash vositasi 

sifatida an’anaviy valyutalar o‘rnini qanchalik egallashi mumkinligi, hamda ular moliya tizimining barqarorligiga 
tahdid soladimi-yo‘qligi haqida iqtisodchi olimlar va soha mutaxassislari o‘rtasida bahs-munozaralar davom 
etmoqda.

Shuningdek, ushbu yangi texnologiyalar uchun maqbul me’yoriy-huquqiy bazani yaratish jarayonida 
markaziy banklar, XVF va Moliyaviy barqarorlik kengashi kabi xalqaro tashkilotlarning roli yuzasidan ko‘plab 
savollar tug‘ilmoqda. Shu bilan birga, bank tizimida moliyaviy innovatsiyalar va raqamli texnologiyalarni 
rag‘batlantirish yoki ularni cheklashda tartibga solishning o‘rni qay darajada bo‘lishi lozimligi bugungi kunning 
dolzarb masalalaridan biri hisoblanadi.

Bank tizimida moliyaviy innovatsiyalar va raqamli texnologiyalar mavzusiga qiziqish ortib borayotgan 
bo‘lsa-da, bir qator yetarlicha o‘rganilmagan yo‘nalishlar ham mavjud. Bularga moliyaviy innovatsiyalar va 
raqamli texnologiyalarni o‘zlashtirishga madaniy me’yorlarning ta’siri, ularning tarqalishida tarmoq effektlarining 
o‘rni, shuningdek, bu texnologiyalarning moliyaviy inklyuzivlikka ta’siri kiradi.

Kelajakda ilg‘or bank texnologiyalarini rivojlantirish va shu orqali bank mahsulotlari hamda xizmatlari sifatini 
oshirish bank muassasalari uchun faoliyatning asosiy ustuvor yo‘nalishiga aylanishi mumkin. Shunga ko‘ra, har 
bir kredit tashkiloti rivojlanishi uchun zamonaviy iqtisodiy voqelikni inobatga olgan holda butun bank sohasini 
kompleks tarzda rivojlantirish bo‘yicha puxta o‘ylangan siyosat yuritishi zarur. Mavjud innovatsion yondashuvlar 
bank loyihalari va xizmatlari portfelini kengaytirish, shuningdek, tijorat banklari tomonidan mijozlarga xizmat 
ko‘rsatish sifatini oshirishning muhim shartlaridan biri bo‘lib, aksariyat hollarda bank faoliyatining samaradorligi 
va rivojlanish istiqbollarini belgilab beradi.

M A V Z U G A  O I D  A D A B I Y O T L A R  S H A R H I
Moliyaviy soha rivojlanishining yangi bosqichi muqarrar ravishda raqamli transformatsiyaga olib kelib, bank 

mahsulotlari, xizmatlari, marketing va savdo, mijozlarga xizmat ko‘rsatish hamda operatsion jarayonlar raqamli 
muhitga o‘tmoqda [1].

L. Koxning fikricha, “...bank innovatsiyalari – bevosita foydalanuvchilar uchun ishlab chiqilgan va mijozlar 
tomonidan qo‘llaniladigan, avvalgi texnologik innovatsiyalarga nisbatan takomillashtirilgan, bank jarayonining 
bir qismi bo‘lgan zamonaviy infokommunikatsiya texnologiyalariga asoslangan innovatsiyalardir” [2].

Umuman olganda, raqobatbardosh bozor iqtisodiyotini joriy etish va moliya sohasida yangi texnologiyalardan 
faol foydalanish doirasida tijorat banklarining biznes jarayonlari tubdan o‘zgarib bormoqda. Hozirgi vaqtda 
fintech kompaniyalari va banklar o‘z faoliyatlarida turli fan-texnika yutuqlarini qo‘llashga intilmoqdalar.

T A D Q I Q O T  M E T O D O L O G I YA S I
Tadqiqot uchun asosiy ma’lumotlar turli manbalardan, jumladan, tartibga soluvchi hisobotlar, markaziy 

bank hisobotlari va sanoat tadqiqotlaridan olingan ommaviy ma’lumotlardan iborat. Shuningdek, ilmiy jurnallar, 
kitoblar va ommaviy axborot vositalaridagi maqolalar kabi ikkilamchi manbalardan ham foydalanilgan. 
Tadqiqotda sifat va miqdoriy usullar – xususan, adabiyotlarni ko‘rib chiqish va vaziyatni tahlil qilish metodlari 
qo‘llanilgan.

T A H L I L  V A  N A T I J A L A R
Bank tizimida moliyaviy innovatsiyalarga ta’sir etuvchi omillar ko‘p qirrali bo‘lib, ularni chuqur tushunish 

moliyaviy innovatsiyalar ta’sirini oldindan baholash va prognozlashda muhim ahamiyat kasb etadi. Moliyaviy 
innovatsiyalarni rag‘batlantiruvchi omillar ichki va tashqi bo‘lishi mumkin. Ichki omillar bankning strategiyasi va 
tashkiliy tuzilmasi bilan bog‘liq bo‘lsa, tashqi omillarga tartibga soluvchi muhit, raqobat sharoiti va texnologik 
taraqqiyotni misol qilish mumkin.

Tartibga solish bank tizimidagi moliyaviy innovatsiyalarning muhim omillaridan biri sanaladi. Bank faoliyatini 
tartibga solish jarayoni banklar tomonidan mijozlarga taklif qilinadigan mahsulot va xizmatlar spektriga bevosita 
ta’sir ko‘rsatadi. Masalan, Bazel II va III standartlari kapital va likvidlikka qo‘yilgan yangi talablarni belgilagan 
bo‘lib, bu banklarni ushbu talablarga moslashish maqsadida yangi moliyaviy mahsulotlar va xizmatlarni ishlab 
chiqishga undagan [3]. Bundan tashqari, ayrim qoidalar va standartlar moliyaviy innovatsiyalarni rag‘batlantirishi 
yoki cheklab qo‘yishi mumkin. Masalan, bank sohasidagi raqobatni rivojlantirishga qaratilgan tartibga solish 
mexanizmlari innovatsiyalarni rag‘batlantirishi ehtimoldan holi emas.

Raqobat bank tizimidagi moliyaviy innovatsiyalarni harakatga keltiruvchi yana bir asosiy omildir. Bu omil 
banklarni mijozlarning o‘zgaruvchan ehtiyojlariga javob beradigan yangi moliyaviy mahsulotlar va xizmatlarni 
yaratishga undaydi. Bank sohasidagi raqobat kuchayishi, shuningdek, yangi ishtirokchilar – ayniqsa, innovatsion 
moliyaviy xizmatlar taklif qiluvchi fintech kompaniyalarining kirib kelishiga zamin yaratadi. Barth va hamkorlar 

tomonidan o‘tkazilgan tadqiqotlarda bank sohasidagi raqobat kuchayishi moliyaviy innovatsiyalarga ijobiy ta’sir 
ko‘rsatishi aniqlangan [4].

Bank tizimida moliyaviy innovatsiyalarni rag‘batlantirishda texnologik taraqqiyot ham alohida ahamiyatga 
ega. Texnologik rivojlanish banklarga yangi mahsulotlar yaratish, xizmatlar ko‘lamini kengaytirish va operatsion 
samaradorlikni oshirish imkonini beradi. Masalan, texnologik yutuqlar natijasida mobil banking, kontaktsiz 
to‘lovlar va onlayn banking xizmatlari paydo bo‘ldi. Martinez Peria va Shmuklerlar fikricha, texnologik taraqqiyot 
rivojlanayotgan bozorlarda moliyaviy innovatsiyalarning ilgari surilishida muhim omil hisoblanadi [5].

Rivojlangan va rivojlanayotgan mamlakatlarda moliyaviy innovatsiyalarni harakatga keltiruvchi omillar 
turlicha shakllanadi. Rivojlangan mamlakatlarda tartibga solish va raqobat asosiy rol o‘ynasa, rivojlanayotgan 
mamlakatlarda esa an’anaviy bank infratuzilmasidan chetlab o‘tish imkoniyati tufayli texnologik taraqqiyotga 
ustuvor e’tibor qaratilmoqda. Bu bozorlarda moliyaviy innovatsiyalar aholining moliyaviy xizmatlardan 
foydalanish imkoniyatini kengaytirish, kredit olish imkoniyatlarini yaxshilash va iqtisodiy o‘sishni qo‘llab-
quvvatlashda muhim rol o‘ynaydi.

Xususan, AQSHda tijorat banklari 1999–yildagi Gramm–Leach–Bliley qonuni (GLBA) kabi me’yoriy 
hujjatlarga amal qilish jarayonida onlayn banking va mobil ilovalarni joriy etgan. Bu esa banklarga o‘z xizmatlarini 
an’anaviy bank faoliyatidan tashqariga kengaytirish imkonini bergan. Natijada, “peer-to-peer” kreditlash va 
raqamli to‘lovlar kabi innovatsion mahsulotlarni taklif qiluvchi fintech kompaniyalarining ko‘payishiga turtki 
bo‘lgan.

Rivojlanayotgan mamlakatlarda, aksincha, bank sektoridagi texnologik taraqqiyot muhimroq rol o‘ynaydi. 
Bu mamlakatlarda an’anaviy bank infratuzilmasi ko‘pincha zaif yoki umuman mavjud emas, bu esa innovatsion 
moliyaviy texnologiyalarni tez joriy etish imkoniyatini yaratadi. Masalan, Keniyada M-PESA kabi mobil to‘lov 
xizmatlarining joriy etilishi mamlakat moliya sektorida tub o‘zgarishlarga olib kelib, ilgari bank xizmatlaridan 
foydalanmagan millionlab kishilarga moliyaviy imkoniyatlar yaratdi [6].

Rivojlanayotgan mamlakatlarda moliyaviy xizmatlardan foydalanish imkoniyatlarini kengaytirish va kredit 
shartlarini yaxshilashda moliyaviy innovatsiyalar muhim rol o‘ynaydi. Masalan, Hindistonda noyob bo‘lgan 
“Aadhaar” identifikatsiya raqamining joriy etilishi natijasida moliyaviy xizmatlar, jumladan bank hisoblari, 
sug‘urta va kreditlardan foydalanishni osonlashtiruvchi raqamli identifikatorlar yaratildi [7]. Bu esa tadbirkorlikni 
rag‘batlantirish va ish o‘rinlarini yaratish orqali Hindiston iqtisodiy o‘sishiga hissa qo‘shmoqda.

Sovet Ittifoqi parchalanganidan so‘ng, Rossiya bank tizimi sezilarli o‘zgarishlarga duch kelib, bozor tizimiga 
o‘tdi. 2000–yillarning boshida raqobatni rivojlantirish va innovatsiyalarni rag‘batlantirish maqsadida tartibga 
soluvchi islohotlar amalga oshirildi. Natijada yangi moliyaviy mahsulotlar va xizmatlar paydo bo‘ldi [8]. Biroq 
mamlakatda korrupsiya va bank tizimiga nisbatan ishonchning pastligi kabi muammolar saqlanib qolib, bu holat 
moliyaviy innovatsiyalarning yanada rivojlanishiga to‘sqinlik qilmoqda [9].

Germaniya bank tizimi o‘zining an’anaviy universal bank modeli bilan mashhur bo‘lib, unda banklar 
jismoniy shaxslar va korxonalar uchun keng ko‘lamli moliyaviy xizmatlarni taqdim etadi. So‘nggi yillarda esa 
mamlakatda raqamli bank platformalari va peer-to-peer kreditlash kabi innovatsion yechimlarni taklif qilayotgan 
yangi fintech kompaniyalari faoliyati kengaymoqda [10]. Bu o‘zgarishlarga raqobatni rivojlantirishga qaratilgan 
qonunchilikdagi islohotlar hamda moliya sektoridagi texnologik yutuqlar turtki bo‘lmoqda.

Bugungi kunda Buyuk Britaniya jahonda moliyaviy innovatsiyalar bo‘yicha yetakchi davlatlardan biri 
hisoblanadi. London fintech startaplari va innovatsion laboratoriyalar uchun markazga aylangan. Ochiq 
bank faoliyatini joriy etish va “tartibga soluvchi sandbox”ni yaratish kabi qonunchilikdagi islohotlar yangi 
moliyaviy mahsulotlar va xizmatlarni ishlab chiqishga imkon berdi [11]. Shuningdek, mamlakatda kelajakda 
innovatsiyalarning yangi to‘lqiniga sabab bo‘lishi kutilayotgan blokcheyn va raqamli valyutalar sohalariga yirik 
sarmoyalar yo‘naltirilmoqda.

Statistik ma’lumotlar shuni ko‘rsatadiki, Buyuk Britaniyada onlayn bankingdan foydalanish 2007–yildan 
buyon barqaror o‘sib bormoqda. O‘sha yili aholining atigi uchdan bir qismi bu xizmatdan foydalangan bo‘lsa, 
2022–yilda bu ko‘rsatkich 90 foizdan oshgan. Bankomatlar joriy etilgan paytdan boshlab bank va moliya sanoati 
odatda texnologik yutuqlarni birinchi bo‘lib qabul qiluvchi sohalardan biri hisoblangan.

Moliyaviy operatsiyalar uchun xavfsiz internet tizimlari keng ommalashganidan beri tranzaktsiyalarni 
amalga oshirish, kredit kartalaridan foydalanish, kredit liniyalarini ochish yoki jamg‘armalarni investitsiya qilish 
uchun onlayn bank hisobiga kirish internet faoliyatining eng tez rivojlanayotgan yo‘nalishlaridan biriga aylangan 
(1-rasm) [12].

1-rasm. 2007-yildan 2022-yilgacha Buyuk Britaniyada onlayn-bankingdan foydalanish darajasi foizda1

Xitoy hukumati iqtisodiy o‘sishni rag‘batlantirish va moliyaviy inklyuzivlikni kengaytirish maqsadida 
moliyaviy innovatsiyalarni ilgari surish yo‘lida uyg‘unlikda harakat qilmoqda. Bu borada, birinchi navbatda, yangi 
fintech kompaniyalar rivojlanishini rag‘batlantirish hamda mobil to‘lov platformalari kabi innovatsion moliyaviy 
mahsulotlarni joriy etishga qaratilgan qonunchilikdagi o‘zgarishlar kiritilgan [13]. Mamlakat, shuningdek, 
blokcheyn va raqamli valyutalar sohasida ham dunyoda yetakchilardan biri bo‘lib, hozirda Xitoy hukumati 
Markaziy bank raqamli valyutasi (CBDC) imkoniyatlarini o‘rganmoqda.

So‘nggi yillarda Braziliyada ham raqobat va innovatsiyalarni rag‘batlantirishga qaratilgan qonunchilikdagi 
o‘zgarishlar natijasida mamlakatda faoliyat yuritayotgan fintech kompaniyalari soni sezilarli darajada ortdi [14]. 
Bu, ayniqsa, kam ta’minlangan qatlamlar uchun kredit olish imkoniyatini yaxshilash va moliyaviy inklyuzivlikni 
kengaytirishga qaratilgan yangi moliyaviy mahsulotlar va xizmatlarni ishlab chiqishga olib keldi. Mamlakat 
blokcheyn va raqamli valyutalar sohasiga ham katta sarmoyalar kiritmoqda.

Umuman olganda, ushbu misollar tartibga solishdagi o‘zgarishlar, raqobat va texnologik taraqqiyot 
o‘rtasidagi murakkab o‘zaro ta’sirni va ularning moliyaviy innovatsiyalarni rag‘batlantirishdagi rolini ko‘rsatadi.

So‘nggi yillarda moliya institutlari o‘z faoliyat samaradorligini oshirish uchun yangi texnologiyalarni tobora 
kengroq o‘zlashtirmoqda. Eng muhim texnologiyalar qatoriga mobil banking, blokcheyn va robo-maslahatchilar 
kiradi. Mobil banking ko‘plab iste’molchilar uchun muhim vositaga aylangan — u foydalanuvchilarga bank 
hisoblariga kirish, tranzaksiyalarni amalga oshirish, hatto smartfonlar orqali kredit olish imkonini beradi. Ayniqsa, 
an’anaviy bank infratuzilmasi yetishmaydigan rivojlanayotgan mamlakatlarda bu texnologiya aholining bank 
xizmatlariga munosabatini tubdan o‘zgartirmoqda.

Masalan, JPMorgan Chase mobil banking ilovasini ishga tushirgan bo‘lib, bu mijozlarga smartfonlar orqali 
hisob qoldiqlarini ko‘rish, to‘lovlarni amalga oshirish va pul o‘tkazish imkonini beradi. Bankning ma’lumotlariga 
ko‘ra, mobil banking ilovasi 37 million martadan ortiq yuklab olingan va 50 milliard dollardan ortiq qiymatdagi 
cheklarni depozit qilish uchun foydalanilgan [15]. Shunga o‘xshab, Ispaniyaning BBVA banki ham mijozlarga 
hisob ochish, kredit olish va to‘lovlarni amalga oshirish imkonini beruvchi mobil ilovani ishga tushirdi. Ilova 
36 million martadan ortiq yuklab olingan bo‘lib, bir nechta tillarda mavjudligi unga boshqa ilovalar ustidan 
ustunlik beradi [16]. Mobil bankingning afzalliklari qatoriga mijozlar uchun qulaylik, banklar uchun xarajatlarning 
kamayishi va kam ta’minlangan qatlamlar uchun moliyaviy xizmatlardan foydalanish imkoniyatlarining 
kengayishi kiradi. Biroq, firibgarlik, ma’lumotlarning sizib chiqishi va ishonchli, tezkor internetga ehtiyoj kabi 
xavfsizlik muammolari ham mavjud.

Boshqa tomondan, blokcheyn texnologiyasi to‘lovlardan tortib hisob-kitoblarga qadar moliyaviy 
institutlarning tranzaksiyalarni qayta ishlash usulini yangi bosqichga olib chiqmoqda. Blokcheyn — bu bir 
nechta ishtirokchilar bir vaqtning o‘zida foydalanadigan taqsimlangan hisob-kitob tizimi bo‘lib, tranzaksiyalarda 
vositachilarga bo‘lgan ehtiyojni kamaytiradi. Ushbu texnologiya tranzaksiya xarajatlarini pasaytirishi, moliyaviy 
institutlarning shaffofligi va samaradorligini oshirishi mumkin.

Misol uchun, Avstraliya qimmatli qog‘ozlar birjasi (ASX) o‘zining eski kliring va hisob-kitob tizimini 
almashtirish uchun blokcheyn texnologiyasidan foydalanmoqda. Bu esa savdoni tezroq va xavfsizroq tarzda 
qayta ishlash imkonini beradi. Xuddi shunday, Ispaniyaning Banco Santander banki mijozlarga tez va xavfsiz 
xalqaro pul o‘tkazmalarini amalga oshirish imkonini beruvchi blokcheynga asoslangan valyuta xizmatini ishga 
tushirdi [17]. Blokcheyn texnologiyasining afzalliklari qatoriga samaradorlikni oshirish, xavfsizlikni kuchaytirish, 
xarajatlarni kamaytirish va oshkoralikni ta’minlash kiradi. Biroq, ushbu texnologiya bilan bog‘liq muammolar 

1	  Manba: Milliy statistika boshqarmasi (Buyuk Britaniya)

ham mavjud bo‘lib, ularga standartlashtirish zarurati, tartibga solishdagi noaniqliklar va texnik nosozliklar xavfi 
kiradi.

Robo-maslahatchilar investitsiya qarorlarini qabul qilishda algoritmlardan foydalanadigan avtomatlashtirilgan 
investitsiya platformalari hisoblanadi. Bu platformalar katta hajmdagi ma’lumotlarni tahlil qilib, ko‘pincha 
an’anaviy moliyaviy maslahatchilarga nisbatan arzonroq narxda shaxsiylashtirilgan investitsiya tavsiyalarini 
taqdim etadi. Ushbu texnologiya sarmoyaviy maslahat olish imkoniyatini demokratlashtiradi hamda moliyaviy 
rejalashtirish xizmatlarining ommaviylashuviga hissa qo‘shadi.

Amerikalik robo-maslahatchi Wealthfront mijozlarga moliyaviy maqsadlari va riskka bardoshlilik darajasiga 
qarab moslashtirilgan investitsiya portfellarini taklif etishda mashinani o‘rganish algoritmlaridan foydalanadi 
[18]. Shuningdek, Buyuk Britaniyada joylashgan Nutmeg robo-maslahatchisi ham mijozlarga ehtiyojlariga 
moslashtirilgan, arzon narxdagi investitsiya portfellarini taklif qilmoqda. Robo-maslahatchilarning afzalliklariga 
xarajatlarning arzonligi, keng foydalanish imkoniyati va yuqori darajadagi shaxsiylashtirilgan tavsiyalar kiradi. 
Biroq, ularning ayrim kamchiliklari ham mavjud: inson nazorati zarurligi, algoritmlardagi xatolar xavfi va 
avtomatlashtirilgan tavsiyalar asosida mijozlar tomonidan shoshilinch qarorlar qabul qilinishi mumkinligi shular 
jumlasidandir.

Umuman olganda, ushbu raqamli texnologiyalar samaradorlikni oshirish, xarajatlarni kamaytirish va 
xavfsizlikni mustahkamlash orqali bank sanoatini tubdan o‘zgartirish salohiyatiga ega. Biroq, ular bilan birga 
banklar va tartibga soluvchi organlar ehtiyotkorlik bilan boshqarishi lozim bo‘lgan jiddiy xavflar va qiyinchiliklar 
ham paydo bo‘lmoqda.

X U L O S A  V A  T A K L I F L A R
Rivojlanayotgan mamlakatlar global mintaqalararo bank bozorlarida raqobatbardosh ustunlikka erishish 

uchun an’anaviy bank tizimlarini chetlab o‘tish hamda raqamli moliyaviy texnologiyalarni jadal joriy etish 
salohiyatiga ega. Bu salohiyatni ro‘yobga chiqarish uchun bir nechta strategik yo‘nalishlarga e’tibor qaratilishi 
zarur.

Birinchidan, innovatsiyalarni, raqobatni va raqamli moliyaviy texnologiyalarga sarmoya kiritishni 
rag‘batlantiruvchi tartibga soluvchi islohotlarga ustuvor ahamiyat berish kerak. Fintech startaplar uchun 
qulay huquqiy muhit yaratish, ma’lumotlarni himoya qilish, maxfiylik va xavfsizlik bo‘yicha aniq ko‘rsatmalar 
belgilanishi zarur.

Ikkinchidan, raqamli moliyaviy texnologiyalarni joriy etish uchun zarur bo‘lgan yuqori tezlikdagi internet, 
mobil tarmoqlar va boshqa raqamli infratuzilmalarga sarmoya kiritilishi lozim. Kuchli raqamli ekotizimlarni 
shakllantirish jarayoni hukumat, xususiy sektor va xalqaro rivojlanish hamkorlari o‘rtasidagi muvofiqlashtirilgan 
hamkorlikni talab qiladi.

Uchinchidan, moliyaviy imkoniyati cheklangan aholi qatlamlari uchun moliyaviy xizmatlardan foydalanish 
imkoniyatlarini kengaytirish zarur. Bunga mobil banking va raqamli to‘lov xizmatlarini ommalashtirish orqali 
erishish mumkin. Bu nafaqat moliyaviy inklyuzivlikni oshiradi, balki moliyaviy savodxonlikni ham rivojlantiradi.

To‘rtinchidan, innovatsiyalarni rivojlantirish va yangi moliyaviy mahsulotlar yaratish uchun an’anaviy banklar 
bilan fintech kompaniyalari o‘rtasida yaqin hamkorlikni yo‘lga qo‘yish zarur. Bu esa an’anaviy banklarning 
fintech startaplar bilan hamkorlik qilishga tayyorligini va ularning yondashuvini tubdan o‘zgartirishni talab qiladi.

Va nihoyat, inson kapitaliga investitsiya kiritish masalasi eng muhim omillardan biridir. Bank sektorining 
raqamli transformatsiyasini amalga oshirish uchun zarur bo‘lgan ko‘nikmalarni shakllantiruvchi ta’lim va 
o‘quv dasturlariga sarmoya kiritish zarur. Bu, ayniqsa, raqamli moliyaviy texnologiyalarni ishlab chiqish va 
boshqarishga qodir malakali kadrlar tayyorlashni ta’minlaydi.

Xulosa qilib aytganda, raqamli moliyaviy texnologiyalar rivojlanayotgan mamlakatlar uchun bank 
tizimini isloh qilish, moliyaviy inklyuzivlikni kengaytirish, innovatsiyalarni rag‘batlantirish va iqtisodiy o‘sishni 
ta’minlashda ulkan imkoniyatlar yaratadi. Ushbu imkoniyatlardan to‘liq foydalanish uchun esa tartibga solish 
islohotlari, infratuzilmaga sarmoya, moliyaviy savodxonlikni oshirish, bank–fintech hamkorligini rivojlantirish 
hamda inson kapitaliga sarmoya ustuvor vazifa bo‘lishi lozim. Shu tariqa, rivojlanayotgan mamlakatlar global 
raqamli bank bozorida yetakchi o‘yinchilardan biriga aylanishi mumkin.

